
Shri Kakini Stotram

શ્રીકાકિનીસ્તોત્રમ્

અથૈકોનષષ્ટિતમઃ પટલઃ
શ્રીઆનન્દભૈરવી ઉવાચ
જ્ઞાનેશ્વરી શુભકરી પરિભાવનીયા
યોગેશ્વરૈર્હરિહરૈર્ગુરુભિર્મહેન્દ્રૈઃ ।
તાં કાકિનીં  પરશિવાં પરમેશપત્નીં
સંસ્તૌમિ ચારુહૃદયામ્બુજપીઠમધ્યે॥ ૫૯-૧॥
એકાકિની ત્રિજગતામતિનાશકાલે
ત્વાં કાકિનીં  સમરકાર્ણા(ણ્ડ) કકાકપત્નીમ્ ।
ત્વં સાક્ષિણી ભુવનભઙ્ગવિધૌ  સકાસ્તે
ભૂષણ્ડકાકમહિષીવ વયં ભજામઃ॥ ૫૯-૨॥
એકાકિનીં  સકલધારણકાલયોગે
આધાર્ય દેહસમયે સતિ કાકિનીં  ત્વામ્ ।
વાય્વાસને મનસઆશુ વિકારનાશે
કાકેન્દ્રચઞ્ચુચલિતામહમેવમીડે॥ ૫૯-૩॥
ભાવોદયે પ્રણયિનીમગતૌ ચ ભાવા
આહ્લાદયોગવિભવે ભુવનેશ્વરીં  ત્વામ્ ।
મન્દારહારરુચિરે પરમેશ્વરિ ત્વં
રક્ષાં કુરુ પ્રથમતો મતિમાશ્રયામિ॥ ૫૯-૪॥
ચન્દ્રોદયે સુખમયી દ્યુતિકોટિદીપ્તા
ગોપ્યાગમે સુમતિભિઃ સ્વમનાંસિ શુદ્ધા ।
સા ત્વં સુખાત્ત્વં ભવ ભાવવિપૂજનીયે
રક્ષાં કુરુ પ્રથમભાસ્કરમઙ્ઘ્રિમીડે ॥ ૫૯-૫॥
તે પાદપઙ્કજમજસ્રમહં ભજામિ
સાનન્દબિન્દુ વિમલાસનભાવપુઞ્જે ।

ગુઞ્જાવટીવિમલમાલ્યસુશોભિતાઙ્ગે
સ્યામેવ મે ચરમભાવસમૂહદાત્રી॥ ૫૯-૬॥
પઞ્ચાનને દશભુજે સકલાસ્ત્રયુક્તે
વિદ્યે ભયે નરહરે નરહારભૂષે ।
પ્રેતાસને ત્રિનયને જનની ત્વમેવ
રક્ષે શુભે ચરણપઙ્કજમાશ્રયામિ॥ ૫૯-૭॥
શ્રી સુન્દરિ પ્રણતરક્ષિણિ વેદમાત-
સ્તારેશ્વરી ત્વમપિ રક્ષ વિનાશકાલે ।
યદ્યેકભક્ત ઇતિહાસપુરાણવક્તા
નિત્યાનુરક્તહરપાદસરોજમીડે॥ ૫૯-૮॥
તે શ્રીપદં ભુવનસારમનન્તસેવ્યં
યોગાસ્પદં કૃતિભિરાશ્રયમેકયોગમ્  ।
સર્વે ભજન્તિ નિજમોક્ષફલાય નિત્યં
દીનોઽહમમ્બ ભુવનેશિ મુદા ભજામિ॥ ૫૯-૯॥
ત્રૈલોક્યપૂજિતપદં હૃદયામ્બુજસ્થં
ચિત્તપ્રકાશકમલે સ્વસુખાનુભૂતમ્ ।
માયાશ્રયં સકલસિદ્ધિનિદાનરૂપં
મઞ્જીરહારવિનતં વરમાશ્રયામિ॥ ૫૯-૧૦॥
કૌટીરહારકમલપ્રિયમાલ્યશોભે
શોભાકરે સ્થિરતરા ભવ મે હૃદબ્જે ।
ભૂમણ્ડલે હિ બલવાન્કૃતકૃત્ય એવ
ત્વામીશ્વરીં  હૃદિ મુદા સુખમાશ્રયામિ॥ ૫૯-૧૧॥
નિત્યે પુરા ભજતિ યોગસુસિદ્ધયેઽસૌ
શમ્ભુર્ગિરીશ   ઇતિ ચેશ્વરપાર્શ્વગામિ ।
સાયુજ્યનાથપદવીં  ગત ઈશકાન્તે
એકાકિની કુલવતાઙ્ઘ્રિયુગં  કિમન્યૈઃ॥ ૫૯-૧૨॥
ધ્યાયન્તિ યોગિન ઇહાઘસમૂહશૈલં
સંહાર હેતુકસદાઘવિનાશનાય ।
ચિત્તોત્સવાય વિભવાય જયાય ભૂમેઃ
દીનોઽહમાશુ વિભજામિ પદં શ્રિયે તે॥ ૫૯-૧૩॥

કૃષ્ણે સિતે વિમલપીતનિભે સુરક્તે
વર્ણાશ્રયે ત્વમવ મામતિદીનમેકમ્ ।
પુત્રં તવૈવ ચરણામ્બુજમેવ કાન્તં
નીલામ્બુજે સ્થિરતરં કુરુ કામદાત્રિ॥ ૫૯-૧૪॥
સર્વેશ્વરી પ્રિયકરિ ભવભાવહન્ત્રિ
નાના ધ્વનિપ્રણતકામદુઘે વિચિત્રે ।
રત્નામ્બરે સુખપદં યદિ દેહિ દાસ્યં
ત્વં ચારુવર્ણગલિતે પદમાશ્રયામિ॥ ૫૯-૧૫॥
રત્નાકરે સકરુણેઽરુણકોટિવર્ણે
સ્વર્ણાદિનિર્મિતસૃજાપવિશોભિતાઙ્ગી    ।
ત્વં કાકિની યદિ કટાક્ષનિપાતમેકં
સર્વં કુરુષ્વ સુખમોક્ષપથપ્રમોદી॥ ૫૯-૧૬॥
આદ્યે પ્રવાલવિમલેઽમલમાલ્યશોભે
સૂક્ષ્મેઽતિસૂક્ષ્મનિકરે કરુણાનિધાને ।
(ક ) બાલે વલે પ્રચલે ચપલે પ્રલાપે
યોગેશિ પાદકમલં કુલમાશ્રયામિ॥ ૫૯-૧૭॥
(ખ ) ત્વં ષોડશી ખરતરા ખરખડ્ગહસ્તે
ખડ્ગેશ્વરી પ્રખરવાક્યમથાઢ્યવક્ત્રે ।
ખર્જૂરહારરુચિરે  ખલહન્ત્રિ તુભ્યં
નિત્યં નમો નમ ઉપેન્દ્રગિરીન્દ્રસેવ્યે॥ ૫૯-૧૮॥
(ગ ) ગીતાનતે તરુતરે પ્રણમામિ નિત્યં
ગાત્રેશ્વરી ગતિહરે ગણનાથસેવ્યે ।
ગાયન્તિ તે ચરણપઙ્કજસારગીતં
રક્ષાપ્રચણ્ડકલુષાદનુપેક્ષણીયમ્॥ ૫૯-૧૯॥
(ઘ ) દીર્ઘસ્વરે ઘનવરે ઘનઘોરનાદે
ઘોરાનને નવઘને ઘટનાઘનાનામ્ ।
ઘોરાસ્પદે ઘટગતે ઘટશૂન્યકર્ત્રિ
ત્વં કાકિની સમવતુ ક્ષિતિદોષજાલાત્॥ ૫૯-૨૦॥
(ઙ )આનુસ્વરે સ્મરહરે નનુ રૂપવિદ્યે

સંયોગિનીપ્રબલશત્રુવિનાશભૂતે ।
રક્ષેઽતિરક્ષ કરુણાં કુરુ દેહિ મોક્ષં
(ચ ) ચણ્ડિ પ્રચણ્ડનયને ચરણં ભજે તે॥ ૫૯-૨૧॥
(છ ) છત્રપ્રદે છલહરે છદવાસિની ત્વમ્ ।
છદ્મસ્થિતે હૃદયપઙ્કજદક્ષયોગે ।
(જ ) ત્વાં પૂજયે જયધરે યદુનાથજન્યો ।
જાયે જયં યદિહ દેહિ પદં ભજામિ॥ ૫૯-૨૨॥
(ઝ ) ઝઙ્કે ઝનજ્વલયતીહ રિપું પિબન્તિ
ત્વં કૌશિકી સકલદેહવિશોધની ત્વમ્ ।
(ન ) નિત્યેઽનુનાસિકપદે સકલાર્થદે ત્વં
(ઞ ) રક્ષાં કુરુષ્વ વિપદે કુલપુઞ્જગુઞ્જે॥ ૫૯-૨૩॥
(ટ ) ટઙ્કારગેઽટ્ટહસને ટલલેઽટ્ટહાસે ।
(ઠ ) ઠાક્કારિણી સઠહરા પરિનિષ્ઠિતા ત્વમ્ ।
સિંહેષ્ટપૃષ્ઠનિલયેઽસ્થિરયોગભાવં 
હૃત્પદ્મકે કુરુ સદા સકલાર્થદાત્રિ॥ ૫૯-૨૪॥
એતત્સ્તોત્રં પઠેદ્ધીમાન્ ધ્યાનન્યાસપરાયણઃ ।
વિભાવ્ય સ્તૌતિ યો યોગી સ યોગી મોક્ષભાગ્ભવેત્॥ ૫૯-૨૫॥
હૃત્પઙ્કરુહમધ્યસ્થં સ પશ્યતિ જગત્ત્રયમ્ ।
અષ્ટસિદ્ધિયુતઃ શીઘ્રં જીવન્મુક્તો ભવેન્નરઃ॥ ૫૯-૨૬॥
ઇતિ શ્રીરુદ્રયામલે મહાતન્ત્રોદ્દીપને સિદ્ધમન્ત્રપ્રકરણે
કાકિનીસ્તોત્રવિન્યાસો નામોનષષ્ટિતમઃ પટલઃ॥ ૫૯॥

